
Clot. (ritirandosi) E aoa? e aoa? e man a posto, no
femmo scene!

Ber. Eh no te mangio miga! cose ti æ puïa?

Clot. Ti ti ë sempre ö mæximo matto e ti no sæ piggiâ e
cose pe-o so verso.

Ber. Ma se mi. (c. s.)

Clot. (c. s.) Finiscila o me ne vaddo... Se ti no m'æ atro
da dî, tanto fa che ti no fosci vegnûo... presto dunque,
ti m'æ da dî ninte?

Ber. (impazientito) Eh se ti æ sprescia cammina-a... ghe
n'ho mille cose da dî, ma aoa no me sovvegno ciù.

Clot. Perchè ëan tûtte böxïe... mi invece t'ho da parlâ pe
ûn'öa... ma aoa no gh'é tempo. Staséja ti vêgni?

Ber. Ma aloa l'é manco inûtile che ti seggi vegnûa; cose
ti me voeivi dî?

Clot. Mi co-a sprescia no son bonn-a.

Ber. Ti n'æ de puïe... cose ti vêu che ne fassan?

Clot. Se ne vedde to pappà?

Ber. E mi che ö me vedde! me ne fasso ben do bello.

Clot. E intanto solo che ö respïe ti sccêuppi dä puïa.

Ber. Mi?

Clot. Scì ti... perchè se ti avesci tanto coêu quanto ûnn-a
mosca, ti ghe dïesci e cose comme son e a quest'öa a
saieiva finïa.

Ber. Ma se lê ö l'intende coscì?

Clot. Ö l'intende coscì... ö l'intende coscì! Se ti no parli,
se ti no te mesci...

